
teeta anakne, hempanno, teeta husko sinrit oka hine, tapan Sar kotan
un topattumt sekor aye tumi ek katuhu ene an hi.

Kusur un aynu nispa utar ka, tapan Sar kotan un topattumi kusu arki
hi ka oka. oraun suy, Tokapci wa ka topattumi kusu inne utar arki ruwe
ne korka, tapan Sar kotan un utar ekampak pe ne kusu, opitta amakéta
wa, hosippa hike hosippa, aronnu hike aronnu, orowaun menoko ka
okkayo ka siknu wa tapan Sar kotan kotan pénikehe eyewtanne wa oka
utar ka oka. orowaun Muka emko# » ta Muka penike ta ka Tokapci un
okkayo topattumi or ta ikopoyke wa ek a korka, ne okkaypo ka kim ta
apa wa, orowa Muka penike kor utar apanekor wa, utannekor wa, oka
wa kusu, Muka penike ta ka Tokapci un kur sani ka oka. orowaun tapan
Sar kotan Sar penike ta ka mencko, honkor kane menoko apa wa, oro-
waun nispa utar erampokiwen kusu, kotan or ta (ai . . . ) aiyérotte, hoku
ka akoré, orowano an pe, Tokapci un sapakor motokor utar ka tapan Sar
penike ta peni un kotan or ta oro wano motokor wa aynu sapikir Tokapci
omotokor utar ka oka.

ruwe ne wa siran katu, teeta anak usa ikor usa emus usa sintoko pirka
hikehe ukokor rusuy kusu ene topattumi wa kotan wente wa aynu kor pe
inne utar se wa hosippa rusuy kusu wenkewtumkor wa arki hike ka, arki
katu aerdman pe ne kusu, orowaun tapan Sar kotan tapan Piratur kotan
teeta kane, kotan-kor-nispa sakekor hine siran hike,®? répokke ta,
sakekor wa siran tane marattoan kor siran korka, inkus utar oka ruwe ne,
topattumi ek noyne iramuan ruwe ne.

“ taa kim ta, kotan kim ta inne utar oka kotomno siran ruwe ne korka,
ikuan rdpoki aynu opitta uhayokkoturpa wa topattumi kur ek yakka iteki

1sitomaan no opitta aronnu kunine hayok utar patek oka yak pirka.”
sekor kotan-kor-nispa ikaspaotte. hine okkayo ne yakka opitta uhayokko-
turpa kane wa ikuso situri, marattoan kor siran.

akus rapokke ta esoyne hunna omkeomke®) hawe as. hine aynu soyne
akusu, “aerdmiskari okkaypo sinep siketoknawa aeramiskari okkaypo
sinep soy ta ek na.” sekor hawe as. hine cisevkor-nispa, “ hokure ahunke
yan un.” sekor hawean hine, ne okkaypo aahtunte ruwe ne. akus sonno ka
siketoknawa no aerdmiskari okkaypo ahun. hine orowaun néa okkaypo
ikuso or ta mdno aire wa iku eyorot, orowano okamkir an pe ne kusu
néa okkaypo atukikorarpa wa aikire a aikidre a. akus ora earkinne iyoski.
hine iyoski wa an rapokke ta, pon menoko utar horippa-toye-uciwciw.
okkaypo utar ka pon menoko utar ka uwehopunpa wa horippa kor oka
akusu, néa aaréramiskari okkaypo ka hopuni hine horippa eyorot, weni-
yoski p ne kusu horippa hawe ene an hi. horippa or ta itak hawe ene an
hi. *“ hontuy peste, setur peste, hontuy peste.” sekor hawean kor horippa
or ta iyorot.

néa kotan-kor-nispa sino iyoyamokte. ‘ toan pe, toykokisma yan. ne-
topake anukdr kusu ne na. nep ka somo upsoro oma korka he hawean.”
sekor kotan-kor-nispa hawean ruwe ne. hine orowa néa okkaypo auké-
monkokisma hine kuci apita hine inkaran akusu, emus seturpeste kane an
pe ne aan. hine orowaun * hemanta eekar kusu emus eseturpeste esetur-
peste ”’ sekor akowépekennu akosdkayokar akusu, ene hawean hi.

“ taa Tokapci wa inne utar ane hine topattumi kusu tapan (kim) kotan
kimkehe ta poncisekaranpa wa sirkunne kor kotannonnoitakan wa, oro-
wa tan kotan awente kusu arkian ruwe ne. (s ... ) a korka ‘ hoski aesi-
sanonkare.’ sekor akor nispa hawean wa kusu ékan a p ene marattoan kor
siran wa kusu ora akor emus asetiirpeste a p iyoskian wa aye hawe ne
wa,”’ sekor hawean.

orowano nérok kotan kor utar opitta uwohumseusi kor (ne...)
ekimne payepa, ne kotan kim ta oka utar kocorawki wa payepa akusu
sonno poka inne utar oka hine, orowano néa kotan or wa ikaopas utar
aruhoyuppare akus, nérok topattumi kusu arki utar opitta arukirare hine
orowano too pet turasi akor Sar turasi kira hine paye. paye katu renkayne
pinay ne dpekor an parakot he ne ya pinay he ne ya turasi inne utar paye
a p sekor pinay ukowtur ta paye a p, néa pinay uwekari soske hine, nérok
inne utar (kas1 to . . . ) kasi un toy horutke hine opitta aronnu wa isam.

ruwe ne hine oraun heru oro ta nei ta ka kim ta hene, nuynak wa an
aan menokopo honkor kane an pe ka itura an p¢, ne wa an pe Sar emko
ta aiyérotte katu Tokapci emotokor sinrit tapan Sar kotan ta ka oka.
okkayo anakne, Muka emko Muka penike ta ka oka wa siran ruwe ne
yakun hempanno anakne, ytkar emosma, topattumi ani utaspa utaspa
Yupet un wenkewtumkor utar ka, Yupet un utar ka po hene, topattumi
kusu payoka p ne wa, tapan Piratur kotan ta teeta kane, topattumi kusu
arki utar, oro ta sisanonkar okkaypo, seturu emus peste kane wa ahun wa,
iku eyorot wa ora, ne wa an pe iyoski akusu eyayecitakte wa, oraun néa
topattumi kusu arki utar opitta kese aanpa akusu, kasi un toy horutke
katu, teeta oruspe ne wa siran.

